
УНАПРЕДУВАЊЕ НА УНИВЕРЗИТЕТСКАТА 
НАСТАВА ПО ШУМАРСТВО: УЧЕЊЕ ПРЕКУ 
РАЗМЕНА
Што претставува успешна, продуктивна размена меѓу различни земји во контекст на начинот 
на кој се предава шумарство во тие земји? Овој фактограф ја претставува десетгодишната 
соработка помеѓу Факултет за шумарски науки, пејзажна архитектура и екоинженеринг „Ханс 
Ем“ (ФХЕ) од Скопје и Бернскиот универзитет за применети науки, Факултет за земјоделство, 
шумарство и храна (ХАФЛ е германската кратенка). Соработката, овозможена преку 
Програмата за зачувување на природата (ПЗП), прерасна во обострана размена на знаења 
меѓу студентите, професорите и шумарите во РС Македонија и Швајцарија. Фокусот на оваа 
соработка беше вградувањето на биолошката разновидност во наставата од областа на 
шумарството.

ФАКТОГРАФ 5

„Би кажал дека наставата по шумарство во државава има тенденција да биде прилично 
академска и теоретска, а швајцарската настава става акцент на практичната 
примена. Оттука, двата пристапа се надополнуваат и постои можност да се учи еден 
од друг“. Цветан Николовски, специјалист по шумарство од „Фармахем“ и поранешен 
програмски советник при ПЗП.

КЛУЧНИ НАУЧЕНИ ЛЕКЦИИ

 � Современата настава од областа на шумарството мора да усвои холистички 
и интердисциплинарен пристап; фокусот врз одгледувањето шуми само за 
производство на дрвна маса сам по себе не ги задоволува тековните потреби. 

 � Со интердисциплинарниот пристап произлегува и потреба од нова лепеза 
знаења, вештини и обука.  

 � Според изреката „ќе поверуваме кога ќе видиме“, студиските посети и 
можностите за продлабочени теренски истражувања се доста корисни за 
вградување на новите концепти во наставната програма – во случајов, 
биодиверзитетот и аспектите на интегрираното управување со шумите.

 � Унапредувањето на наставната програма (курикулумот) е секогаш долготраен 
процес што налага усвојување и разбирање од страна на сите што се засегнати 
во структурата што донесува одлуки.

 � Соработката меѓу студентите, професорите и шумарите може да го забрза 
преминот од научни истражувања кон практична примена.

 � Обостраното учење може да биде во различни облици. Во случајов, освен 
стручните аспекти, вклучуваше и поголемо разбирање за различните истории 
и култури што влијаат на шумарството во конкретните земји. 

Eвалуацијата на тековниот курикулум за шумарство за додипломски студии на ФХЕ започна 
во 2014 г. Целта не беше да се осмисли целосно нов курикулум (што ќе подразбираше и 
сложени административни постапки), туку да се вметне интегрирано управување со 
шумите и зачувување на биолошката разновидност во постојната наставна програма. Во 
тој двегодишен процес беа активно вклучени дванаесет професори од ФХЕ. Со поддршка од 
ХАФЛ беше извршена анализа, како и споредба со наставни програми за шумарство од разни 
европски универзитети – особено оние од Швајцарија и земјите од поранешна Југославија, 
вклучувајќи ги и Словачка и Република Чешка. Со унапредената наставна програма, што 
конечно беше готова во 2016 г., биолошката разновидност и интегрираното управување со 
шумите беа вградени во 19 предмети.

УНАПРЕДЕН КУРИКУЛУМ ОД ОБЛАСТА НА ШУМАРСТВОТО

„На почетокот од процесот за осмислување на наставната програма предизвик беше да 
се скрши мразот и да се стекне довербата кај предавачите. Кај некои од нив постоеше 
ентузијазам и беа отворени да дознаат за содржината на наставните програми на други 
факултети и да разговараат за можностите за подобрување. Други, пак, беа прилично 
претпазливи и воздржани кон нови идеи. Постепено, преку прибирање позитивни искуства 
во различни сегменти на ПЗП, мразот се стопи и интересот порасна. Навистина беше 
возбудливо да се следи ваквата преобразба и да се види како мотивираноста постепено 
се зголемува. Најголемо задоволство ми причинуваше кога дознав, во последната фаза од 
Програмата, за постојаната примена на нови содржини во наставата, а сето тоа започна 
со ПЗП“, Јелена Марковиќ, истражувач од ХАФЛ, одговорно лице од ХАФЛ во врска со ПЗП.

„Дополнителна поддршка за унапредената наставна програма обезбедена преку 
ПЗП беше комплетот од околу 29 неодамна објавени книги што не беа достапни 
на факултетот, а за кои се плаќа надомест за преземање од интернет. Тие 
претставуваат значаен ресурс и за студентите и за професорите“, проф. Влатко 
Андоновски, април 2023 г..

Обезбедувањето литература во сооднос со унапредениот курикулум е значајно, па поради 
тоа ваков тип на едукативни материјали беше обезбеден во рамките на соработката, што 
примарно се фокусираше на размена на знаење. Сето ова придонесе кон решавање на 
дилемата кај вработените на ФХЕ во однос на потребата од нови едукативни материјали и 
опрема при воведувањето нови теми во курикулумот, која се појави уште од самиот почеток 
на процесот за унапредување на курикулумот.

Интегрираното управување со шумите има цел да воспостави рамнотежа помеѓу економските, 
социјалните  и еколошките аспекти на одржливото управување со шумите и зачувувањето, при 
што се земаат предвид потребите и интересите на сите чинители од областа на шумарството. 
Во контекст на РС Македонија, овие чинители ги опфаќаат месното население, стопанисувачите 
со шумите во државна сопственост, приватните сопственици на шуми, ловците, пчеларите, 
дрвопреработувачката индустрија, владините тела, невладини организации, организациите 
за зачувување на природата и туристичките агенции. Интегрираното управување со шумите 
се темели на низа приоди што вклучуваат екосистемска анализа, планирање на пределите и 
мноштво партиципативни алатки..

Усовршената наставна програма налагаше развивање нова настава во неколку области. Во 
согласност со тоа, професорите од ХАФЛ осмислија вкупно 9 приспособени блок-предавања 
кои покриваат теми според приложеното во текстуалната рамка. Интегрираното управување 
со шумите во контекст на климатските промени привлече значителен интерес. Покрај ова, 
целосно нови содржини во наставната програма во РС Македонија беа управувањето со 
мртвa дрвесина и нивното значење за биодиверзитетот; решенија засновани врз природата 
за управување со ерозија на почвата на наклонети предели и урбано шумарство. Наставата 
по статистика беше зајакната преку воведување R-софтвер. Студентите од други факултети  – 
како Земјоделски, Природноматематички и Биологија – можеа слободно да ги посетуваат блок-
предавањата. Со нивното учество се постигна повисок степен на интердисциплинарност, 
како што укажа во својата изјава една од студентите, Јулијана Арсовска.

ПРИСПОСОБЕНИ БЛОК-ПРЕДАВАЊА

„Обуката за R-софтверот беше исклучително продуктивна. Јас сум активен 
истражувач на популацијата  риби во земјата, па општиот јазик на статитиката 
што го користеа сите учесници беше многу важен. Дискутиравме за мноштвото 
предизвици кога треба да извлечеме заклучоци за цела популација врз основа на 
ограничен број примероци од видот. Давањето одговор на ваквите прашања преку 
широкоприменливиот -софтвер можеби е и најголемиот предизвик и, се разбира, ни 
претставуваше задоволство да почнеме да го совладуваме. Благодарна сум на тимот 
што стои зад оваа идеја, како и на предавачот што ни овозможи да навлеземе во 
т.н.  R -свет“, Јулијана Арсовска, студент на докторски студии, Природноматематички 
факултет во Скопје.

 � Интегрирано управување со шумите и климатски промени;

 � Управување со шумите за биолошка разновидност;

 � Планирање на шумите, методи за одгледување шуми и техники; претставување на 
мобилните апликации Моти и Силвотек;

 � Класифицирање на шумите во Швајцарија според нивната вредност за зачувување 
и управување за биодиверзитетот;

 � Шуми со висока природна вредност;

 � Управување со мртва дрвесина и одгледување шуми за биолошка разновидност;

 � Инвентаризација на мртвата дрвесина и хабитатните дрвја;

 � Зачувување на вековните дрвја;

 � Еколошкото значење на мртвата дрвесина и хабитатните дрвја за зачувување на 
сапроксилните видови (оние што се зависни од мртвото дрво и дрвото во распаѓање) 
во шумскиот екосистем;

 � Одгледување шуми за јакнење на биолошката разновидност и просторна 
хетерогеност во мултифункционално опкружување;

 � Бенефити од одгледување шуми блиско/до природата: концепти и примена;

 � Обука за дидактика;

 � Процеси на ридски падини и еколошко ублажување;

 � Механика и интеракции на коренот и почвата;

 � Управување со заштитени шуми и со протекување  нанос врз основа на ризици;

 � Обука за R-софтвер за статистика;

 � Урбано шумарство.

ТЕМИ ОПФАТЕНИ СО ПРИСПОСОБЕНИТЕ 
БЛОК-ПРЕДАВАЊА

„Почнувајќи од 2013 г. и во текот на следните неколку години, се одржаа неколку блок-
предавања за интернационална политика за шуми и климатски промени, со акцент на 
влијанијата врз македонското и швајцарското шумарство. Она што ме изненади не 
беше само интересот од страна на професорите и студентите на Факултетот, туку 
и на шумарските практичари, за да излезат од востановените рамки и да размислат 
за нови идеи за вреднување на шумите во иднина. Ми беше задоволство да го увидам 
тоа и тоа е нешто на кое секогаш ќе се сеќавам“, проф. Јирген Блазер, професор во 
пензија на ХАФЛ по интернационално управување со шумите и климатски промени.

За да се комплетира процесот на стекнување  нови знаења, теоретските предавања беа 
дополнети со практични теренски вежби, овозможувајќи им на студентите да го применат 
своето знаење и преку практични примери. За таа цел студентите кои учествуваа на 
предавањата за мртва дрвесина на проф. Тибо Лаша од ХАФЛ направија инвентаризиција 
на мртвата дрвесина според норми кои се применуваат во Швајцарија. Дополнително, 
студентите правеа истражувања за поткорници и други сапроксилни безрбетници и вршеа 
процена на хабитатните вредности на старите дрвја.

„Оваа обука ми овозможи да се стекнам со теоретско и практично знаење за значењето 
на мртвата дрвесина, хабитатните дрвја и шумскиот биодиверзитет. Тоа беше 
одличен прв чекор кон воведување шумарска дисциплина што претходно не била дел 
од нашето образование по шумарство“, изјави во 2019 г. Благој Шурбевски, студент 
на постдипломски студии на ФХЕ. Во 2023 г., спомнувајќи за обуката, тој додаде: „Тоа 
беше почеток на мојот интерес за шумска ентомологија и за мојата тековна работа на 
таа тема.“ 

Фотографија:Љубомир СтефановФотографија:Љубомир Стефанов

На крајот на нивните студии беше потребно студентите на додипломски и постдипломски 
студии на ФХЕ и на ХАФЛ  да извршат истражување, изработено во форма на труд. Во рамките 
на ПЗП беше инициран систем за спојување на студенти од ФХЕ од РС Македонија и студенти 
од ХАФЛ од Швајцарија, при што студентите од двете институции работеа во парови на 
комплементарни аспекти на една иста опширна тема.

Во период од 10 години ПЗП поддржа 24 дипломски и магистерски трудови на мноштво теми 
во врска со интегрираното управување со шумите и биолошката разновидност. Тука спаѓаат: 
здравствената состојба на шумите, инвазивни видови, стопанисување со пасишта и предели, 
одгледување шуми, управување со шумски пожари, управување со мртва дрвесина и хабитатни 
дрвја. Соработката и меѓународната размена не само што им го проширија хоризонтот 
на студентите, туку и им пружија можност да бидат дел од опсежен процес на зачувување 
на животната средина и да дискутираат со стручни лица од доменот на шумарството. 
Вработени од Јавното претпријатие „Национални шуми“ учествуваа во теренските посети и 
во дискусиите, при што и кај нив растеше интересот за интегрирано шумарство и зачувување 
на биодиверзитетот. Кај некои од нив сето тоа придонесе кон менување на нивните практики. 

СПОЈУВАЊЕ НА СТУДЕНТИ ОД РС МАКЕДОНИЈА И 
ШВАЈЦАРИЈА ПРЕКУ НИВНИТЕ ДОДИПЛОМСКИ И 
ПОСТДИПЛОМСКИ ИСТРАЖУВАЊА

Една од практиките кои сега повеќе се вреднуваат во одгледувањето на шумите е и   
зачувувањето на старите вековни дрвја во шумските насади, за која  студентите правеа 
истражување. Голем дел од наодите на истражувањата на студентите придонесоа кон 
развивање на Регионалниот план за унапредување на шумите во Малешевскиот регион и за 
прогласување на Осоговските Планини и Малешево за заштитени подрачја. Дополнително, 
студентите кои работеа на истражување за шумски пожари со нивните истражувања 
придонесоа кон конципирање на проектот „Управување со пожари на ниво на предел во 
Западен Балкан“, финансиран од Швајцарската агенција за развој и соработка.

„По учеството на обуките организирани од Програмата за зачувување на природата 
(ПЗП) во РС Македонија поврзани со одгледување на шумите и зголемување на 
биолошката разновидност, одгледување на шумите блиско до природата и 
управување со мртвата дрвесина, стекнав знаења кои значително влијаат во мојата 
секојдневна работа како шумарски инженер. Обуките вклучуваа значајни пристапи 
за ефективно промовирање на биолошката разновидност, спроведување одржливи 
практики во одгледувањето на шумите и придобивки од управувањето со мртвата 
дрвесина. Навистина сум благодарен за стекнатото искуство што ми овозможи и 
лично да придонесам во процесот на одржливо управување и зачувување на нашите 
шуми“, Горан Белчовски, шумарски инженер од подружницата на ЈПНШ од Берово.

СВЕДОШТВА ОД СТУДЕНТИ ЗА ТЕРЕНСКАТА 
РАБОТА ВО ВРСКА СО ДИПЛОМСКИОТ ТРУД ВО 
ЛЕТОТО 2015 Г., БРЕГАЛНИЦА

Патрик Шваб, студент од ХАФЛ: „Поминавме два месеца во РС Македонија. Некои работи, како што 
се условите на месторастењето во шумите што ги анализиравме може да се споредат со оние 
во Швајцарија. Остатокот, од друга страна, често беше доста различен. На пример, до крајот 
на успеав да откријам како функционира македонското шумарство. Она што најмногу ми остави 
впечаток е тешкиот живот на луѓето. Се чувствував како да сум вратен назад во друга доба.“
Марија Стерјовска, студент од ФХЕ: „Правевме истражувања во стари изданкови, букови шуми 
на повисоките падини на Брегалничкото сливно подрачје. Движејќи се под густите крошни на 
дрвјата, ја анализиравме структурата на насадите и се обидувавме да создадеме претстава за 
динамиката на шумата. Секој пар студенти на додипломски студии имаше задача да тестира 
различна хипотеза во истиот шумски насад. Преку размената станав посвесна како функционира 
швајцарското шумарство во споредба со македонското. Бев импресионирана од начинот на 
размислување на Швајцарците и од поврзаноста на луѓето со природата. Интеракциите 
и соработката со студентот од Швајцарија при изработката на дипломската работа ми 
отворија нови професионални гледишта и ми ги проширија хоризонтите за различни теми од 
полето на шумарството. Квалитетот на истражувањето за мојата дипломска работа, исто 
така, беше подигнат на повисоко ниво.“

И покрај општоприфатениот став за значењето на шумите во ублажувањето на климатските 
промени, шумарството како дисциплина не привлекува голем број студенти во многу земји. Ова 
особено важи за РС Македонија, каде постои тенденција шумарството повеќе да се поврзува 
со сеча на дрвја отколку со одржливо управување со шумите. Покрај ова, најголемиот број 
студенти што се запишуваат на шумарство доаѓаат од рурални средини каде стандардите 
во наставата се пониски од оние во урбаните средини. Исто така, има повеќе млади мажи 
отколку жени. За да се избори со трендот на намалување на бројот на студенти и за да 
привлече поразновидна структура на студенти, ПЗП му даде поддршка на ФХЕ за целосно 
редизајнирање на интернет-страницата и логото и за спроведување кампања на социјалните 
медиуми каде се промовира шумарството како избор за студирање. Создавањето ново лого 
беше направено преку конкурс, каде студентите гласаа за најдобриот дизајн. Иако е прерано 
да се измерат точните резултати, во годината веднаш по кампањата на социјалните медиуми 
при уписот на студенти по шумарство бројот се зголеми од 20 на 25.

ПРИВЛЕКУВАЊЕ ПОГОЛЕМ БРОЈ СТУДЕНТИ 

Соработката меѓу ХАФЛ и ФХЕ, исто така, придонесе за поширока размена и соработка со други 
установи каде се одржува настава или се вршат истражувања од доменот на шумарството. На 
пример, работата на полето на кореновите системи на дрвјата за стабилизирање на почвата 
доведе до тоа Божин Трендафилов да ги спроведува своите докторски истражувања на 
Универзитетот „Сасари“ во Сардинија. Слично на тоа, се разви соработка со Универзитетот 
„Фрајбург“ во врска со шумски пожари.

ПРОШИРУВАЊЕ НА РАЗМЕНАТА СО ДРУГИ УНИВЕРЗИТЕТИ

За воведувањето нови идеи во курикулумот потребно е време за приспособување  кон 
промените. При што не може да се очекува сите да имаат исто ниво на ентузијазам при 
воведувањето  нови теми во наставната програма. Можеби овој аспект е понагласен кај 
повозрасните лица, но уште е поважно  да се напомене дека има и културолошки аспекти. 
Сепак, културолошките и шумарските разлики помеѓу Швајцарците и Македонците се помалку 
очигледни. Во оваа насока може да се нагласат две главни поенти: тенденцијата во земјите од 
поранешна Југославија да имаат голема почит и отвореност кон западноевропските практики, 
а истовремено и солидна хиерархиска структура, особено во академските установи. Додека 
првата поента беше во прилог на внесувањето промени во наставната програма, втората 
даде поинакви очекувања. На ХАФЛ предавачите се поттикнуваат да ја ажурираат содржината 
на своите модули секоја година, студентите ја оценуваат нивната настава, а повратната 
реакција од студентите се вградува во годишната оценка за придонесот во работата од страна 
на професорот. Студентите се охрабрени да го изразуваат своето мислење и да дебатираат. 
Во РС Македонија, во најголем дел, предавачите не очекуваат нивното знаење и ставови 
да бидат доведени во прашање. И редовното ажурирање на содржината на предавањата 
не е неопходно, туку зависи од личната мотивираност на поединечните предавачи. Според 
мислењето на Јелена Марковиќ, има предности и недостатоци во обата система, но корисно е 
да се препознаат културолошките тенденции, бидејќи таму се крие можноста за надградување. 
Таа го забележа следново:

ПРЕДИЗВИЦИ

За швајцарските студенти што ја посетија РС Македонија, искуството на учење не беше толку 
конкретно како кај македонските студенти, кои учеа нови техники или теми. Сепак, швајцарските 
студенти научија како да се работи во услови кога нема интернет и дека движењето на места 
каде што нема патишта е долго и напорно. 

„Студентите од Швајцарија поставуваат прашања за сѐ и можат да бидат доста 
критички настроени во своите уверувања. Македонските студенти ретко се 
осмелуваат да постават прашања. Склони се да набљудуваат и да ги задржат за 
себе непоставените прашања.“ Јелена Марковиќ, истражувач од ХАФЛ, одговорно 
лице од ХАФЛ во врска со ПЗП.

Сите оние кои биле директно вклучени во соработката помеѓу HAFL и HEF ги вреднуваат 
стекнатите искуства. И Швајцарците и Македонците имаат исклучително позитивен став 
во врска со можностите за размена со кои се стекнале. Преку долгорочната соработка се 
продлабочија многу професионални партнерства и се зајакнаа пријателствата. Многубројните 
споделени впечатоци од учесниците потврдија дека заедничката иницијатива претставуваше 
мошне значајно искуство за сите нив. 

ЗАКЛУЧОЦИ



ПРАКТИЧНИ СОВЕТИ

Овој фактограф е изработен од Цветан Николовски, Марија Стерјовска, програмски советници на ПЗП и двајцата од „Фармахем“ 
и Џејн Картер, виш советник, Управување со природни ресурси, „Хелветас“. Придонес дадоа Кирил Сотировски, Николчо 
Велковски, Никола Николов, Влатко Андоновски, Благој Шурбевски, Божин Трендафилов, Борис Најдовски и Викторија 
Степановиќ – Брндевска, сите од ФХЕ и Јелена Марковиќ, од ХАФЛ. Изработката вклучуваше консултации со мноштво 
чинители на ПЗП, вклучувајќи ги, но не ограничувајќи се на цитираните.  За повеќе информации ве молиме контактирајте нѐ 
на farmahem@farmahem.mk.

Програмата за зачувување на природата (ПЗП) во РС Македонија е проект на Швајцарската агенција за развој и соработка 
(СДЦ). Во првата фаза беше спроведена од „Хелветас“, во партнерство со „Фармахем“, а потоа во втората и третата фаза 
од „Фармахем“, со поддршка од „Хелветас“. Вкупното ефективно времетраење на проектот е 12 години (2012 – 2023).

 � Дури и суштински поголемите ревизии во курикулумот најдобро е да се спакувани како 
ажурирања или унапредувања за да се одбегнат долгите процеси на одобрување. 
Исто така, кога се прават промени значајно е да се стекне доверба за да се обезбеди 
активен ангажман и поддршка од сите оние кои се засегнати од промената на 
курикулумот.

 � При ревидирањето на курикулумот, важни согледби и идеи може да се добијат со 
консултирање сродни наставни програми што се предаваат во други земји, особено 
земји со слично опкружување.

 � Спојувањето студенти од две земји за да работат заеднички на комплементарни 
трудови може да биде значајно искуство во процесот на учење. Во исто време, битно 
е кандидатите да си одговараат, а менторите добро да ги водат низ целиот процес. Од 
таа гледна точка, поддршката од ангажираното лице од ХАФЛ, кое  имаше разбирање 
за културите во Швајцарија и на Балканот, претставуваше значајна предност.

„Како завршна забелешка, би сакал да спомнам дека соработката значително ја 
олеснуваше постоењето на посебно тело што раководеше со финансиските средства 
и организираше сѐ. Тоа високо го цениме и мислам дека немаше да ги постигнеме 
истите резултати без тимот од ПЗП“, проф. Кирил Сотировски, декан, ФХЕ. 


